საქართველოს კანონი
პესტიციდების წარმოებასა და ვაჭრობაზე ლიცენზიისა და ექსპორტ-იმპორტზე, ასევე კონტროლს დაქვემდებარებული მცენარეული წარმოშობის პროდუქციის იმპორტსა და ტრანზიტზე ნებართვების გაცემის შესახებ
თავი I

ზოგადი დებულებანი

მუხლი 1. კანონის რეგულირების სფერო
1. ეს კანონი აწესრიგებს პესტიციდების წარმოებისა და ვაჭრობის ლიცენზიის, პესტიციდების ექსპორტ-იმპორტის, ფიტოსანიტარიულ კონტროლს დაქვემდებარებული მცენარეული წარმოშობის პროდუქციის იმპორტისა და ტრანზიტის ნებართვის გაცემასთან დაკავშირებულ ურთიერთობებს უფლებამოსილ ადმინისტრაციულ ორგანოსა და ლიცენზიის ნებართვის მაძიებელ ფიზიკურ და იურიდიულ პირებს შორის, განსაზღვრავს სალიცენზიო და სანებართვო საქმიანობის კონკრეტულ სახეებს, სალიცენზიო და სანებართვო პირობებს. 

2. ეს კანონი არ ვრცელდება სამეცნიერო-კვლევითი მიზნებისათვის განკუთვნილი პესტიციდების ნიმუშების, ეტალონების, ანალიტიკური  სტანდარტების იმპორტზე, რომლებიც ექვემდებარება საქართველოს ტერიტორიაზე სახელმწიფო სარეგისტრაციო გამოცდებს, სადემონსტრაციო ჩვენებებს, აგრეთვე არარეგისტრირებული პესტიციდების იმპორტზე, რომლებიც განკუთვნილია კონკრეტული (განსაკუთრებით საშიში) მავნე ორგანიზმების საწინააღმდეგო ღონისძიებების განსახორციელებლად, თუ არსებობს ამგვარი ღონისძიებების ჩატარების დაყოვნების საშიშროება.


მუხლი 2. ტერმინთა განმარტება
ამ კანონში გამოყენებულ ტერმინებს აქვთ შემდეგი მნიშვნელობა:

ა) წინასწარ დასაბუთებული თანხმობა – პრინციპი, რომლის თანახმად საერთაშორისო ვაჭრობისას არ დაიშვება  აკრძალული ან მკაცრად შეზღუდული პესტიციდის იმპორტ-ექსპორტი სათანადო შეთანხმების გარეშე ან იმპორტიორი ქვეყნის სარეგისტრაციო ორგანოს გადაწყვეტილების საწინააღმდეგოდ; 

ბ) ქიმიური პესტიციდის წარმოება – მოქმედი ნივთიერებების სინთეზი ან მიღება, პრეპარატული ფორმის დამზადება, დაფასოება;

გ) ბიოლოგიური პესტიციდის წარმოება – აქტიური შტამის მიღება (გამრავლება) ან მიკრობული სინთეზის პროდუქტის მიღება, მიკრობიოლოგიური საშუალების პრეპარატული ფორმის დამზადება და დაფასოება, მცენარეული ექსტრაქტის მიღება და დაფასოება;

დ) კონტროლს დაქვემდებარებული მცენარეული წარმოშობის პროდუქცია – ფიტოსანიტარიულ კარანტინს დაქვემდებარებული პროდუქცია, მასალა და ობიექტი, რომლის მეშვეობითაც შესაძლებელია საკარანტინო ორგანიზმების გავრცელება.

თავი II 

ლიცენზირებადი საქმიანობის სახეები და ლიცენზიის გამცემი ორგანოები

მუხლი 3. ლიცენზირებადი საქმიანობის სახეები
ლიცენზირებადი საქმიანობის სახეებია:

ა) წარმოების სფეროში:

ა.ა) ქიმიური პესტიციდების წარმოება;

ა.ბ) ბიოლოგიური პესტიციდების წარმოება;

ბ) პესტიციდებით ვაჭრობა.


მუხლი 4. ლიცენზიის გამცემი ორგანო
„სამეწარმეო საქმიანობის ლიცენზიისა და ნებართვის გაცემის საფუძვლების შესახებ” საქართველოს კანონის მე-6 მუხლის „ჟ.ბ“ ქვეპუნქტის შესაბამისად ლიცენზიის გაცემის უფლებამოსილების მქონე ადმინისტრაციული ორგანოა საქართველოს სოფლის მეურნეობისა და სურსათის სამინისტროს სახელმწიფო საქვეუწყებო დაწესებულება – მცენარეთა დაცვის სამსახური.


მუხლი 5. სალიცენზიო მოწმობის ფორმა
სალიცენზიო მოწმობის ფორმას ამტკიცებს საქართველოს სოფლის მეურნეობისა და სურსათის მინისტრი.

თავი III

ლიცენზიის გაცემის წესი

მუხლი 6. ლიცენზიის მისაღებად წარსადგენი დოკუმენტაცია
1. ქიმიური ან/და ბიოლოგიური პესტიციდების წარმოების ლიცენზიის მისაღებად „სამეწარმეო საქმიანობის ლიცენზიისა და ნებართვის გაცემის საფუძვლების შესახებ” საქართველოს კანონის მე-9 მუხლის მე-2 პუნქტით წარსადგენი ძირითადი დოკუმენტაციის გარდა ლიცენზიის მაძიებელმა უნდა წარადგინოს:

ა) მეწარმის მიერ დადგენილი ტექნოლოგიური რეგლამენტი;

ბ) ქიმიური საწარმოს ტიპური ან ინდივიდუალური პროექტი;  

გ) სახელმწიფო სანიტარიული ზედამხედველობის ინსპექციის მიერ გაცემული დოკუმენტი ქიმიური საწარმოს სანიტარიულ-ჰიგიენური ნორმებისა და წესების მოთხოვნებთან შესაბამისობაზე;

დ) ცნობა ბიოლოგიური (პესტიციდების) საწარმოს მატერიალურ-ტექნიკური საშუალებების შესახებ;

ე) ცნობა საწარმოს ტექნოლოგიურ პროცესებზე პასუხისმგებელი პირების კვალიფიკაციის თაობაზე;

ვ) ცნობა გაზომვათა საშუალებების მდგომარეობის, პროდუქციის ხარისხის  შიდასაწარმოო კონტროლის საშუალებების შესახებ;

ზ) პესტიციდის სახელმწიფო რეგისტრაციის მოწმობის ასლი.     

2. პესტიციდებით ვაჭრობის ლიცენზიის მისაღებად „სამეწარმეო საქმიანობის ლიცენზიისა და ნებართვის გაცემის საფუძვლების შესახებ“ საქართველოს კანონის მე-9 მუხლის მე-2 პუნქტით განსაზღვრული დოკუმენტების გარდა ლიცენზიის მაძიებელმა უნდა წარადგინოს:

ა) ცნობა სავაჭრო ფართობის საკუთრებაში ან სარგებლობაში ფლობის შესახებ;

ბ) სახელმწიფო სანიტარიული ზედამხედველობის ინსპექციის მიერ გაცემული დოკუმენტი ობიექტის სანიტარიულ-ჰიგიენური ნორმების მოთხოვნებთან შესაბამისობაზე; 

გ) ცნობა ობიექტში რეალიზაციით დაკავებული პერსონალის კვალიფიკაციის, გამოცდილების შესახებ.


მუხლი 7. სალიცენზიო პირობების ადგილზე შემოწმებისა და ლიცენზიის გაცემის წესი
1. ლიცენზიის გაცემის ზოგადი წესი და ლიცენზიის გაცემაზე უარის თქმის საფუძველი განისაზღვრება „სამეწარმეო საქმიანობის ლიცენზიისა და ნებართვის გაცემის საფუძვლების შესახებ” საქართველოს კანონის მე-10–11 მუხლებით.

2. ლიცენზიის გამცემი პესტიციდების წარმოებასა და პესტიციდებით ვაჭრობაზე ლიცენზიის გაცემის ან მის გაცემაზე უარის თქმის შესახებ გადაწყვეტილებას იღებს ამ კანონის მე-6 მუხლით დადგენილი მოთხოვნებისა და პირობების ლიცენზიის მაძიებლის მიერ განცხადებულ მოთხოვნებთან და პირობებთან შესაბამისობის ადგილზე შემოწმების საფუძველზე, ლიცენზიის მაძიებლის თანდასწრებით. თუ ადგილზე შემოწმების შედეგად დადგინდა, რომ ფაქტობრივი მდგომარეობა არ შეესაბამება კანონით დადგენილ სალიცენზიო პირობებს, ეს ლიცენზიის გაცემაზე უარის თქმის საფუძველია.


მუხლი 8. ლიცენზიის მოქმედების შეჩერება და განახლება
1. ლიცენზიის მოქმედების შეჩერება და განახლება ხორციელდება „სამეწარმეო საქმიანობის ლიცენზიისა და ნებართვის გაცემის საფუძვლების შესახებ“ საქართველოს კანონის მე-15 მუხლის შესაბამისად.

2. ლიცენზიის მფლობელი ვალდებულია შეასრულოს „პესტიციდებისა და აგროქიმიკატების შესახებ” საქართველოს კანონის მოთხოვნები.


მუხლი 9. ლიცენზიის გაუქმება
1. ლიცენზიის გაუქმება ხორციელდება „სამეწარმეო საქმიანობის ლიცენზიისა და ნებართვის გაცემის საფუძვლების შესახებ” საქართველოს კანონის მე-16 მუხლის შესაბამისად.

2. ლიცენზიის გაუქმების საფუძველია ასევე ლიცენზიის მფლობელის მიერ ამ კანონით დადგენილი პირობების დარღვევა.

3. განსაკუთრებულ შემთხვევაში, ლიცენზიის მოქმედების ან გაუქმების მარეგულირებელი წესი, ლიცენზიის გაცემის ან მის გაცემაზე უარის თქმის, მოქმედების შეჩერების, განახლების ან გაუქმების შესახებ გადაწყვეტილების შეჩერება, ადმინისტრაციული საჩივრის ან სარჩელის წარდგენისას ხორციელდება „სამეწარმეო საქმიანობის ლიცენზიისა და ნებართვის გაცემის საფუძვლების შესახებ“ საქართველოს კანონის მე-17–18 მუხლების შესაბამისად.

თავი IV

ნებართვის სახეები და ნებართვის გამცემი ორგანო

მუხლი 10. ნებართვის სახეები
1. ექსპორტ-იმპორტისა და სატრანზიტო ნებართვის სახეებია:

ა) გამოსაყენებლად დაშვებული პესტიციდების იმპორტი;

ბ) მკაცრად შეზღუდული პესტიციდების იმპორტი; 

გ) მკაცრად შეზღუდული  პესტიციდების ექსპორტი.

2. კონტროლს დაქვემდებარებული მცენარეული წარმოშობის პროდუქციის იმპორტი და ტრანზიტი.


მუხლი 11. ნებართვის გამცემი ორგანო
ამ კანონის მე-10 მუხლით განსაზღვრული ნებართვის გაცემის უფლებამოსილების მქონე ადმინისტრაციული ორგანოა საქართველოს სოფლის მეურნეობისა და სურსათის სამინისტროს სახელმწიფო საქვეუწყებო დაწესებულება – მცენარეთა დაცვის სამსახური.


მუხლი 12.  სანებართვო მოწმობის ფორმა
სანებართვო მოწმობის ფორმას ამტკიცებს საქართველოს სოფლის მეურნეობისა და სურსათის მინისტრი.

თავი V

ნებართვის გაცემის წესი

მუხლი 13. ნებართვის მისაღებად წარსადგენი დოკუმენტაცია
1. ნებართვის მისაღებად წარსადგენი  ძირითადი დოკუმენტაცია და პირობები განისაზღვრება „სამეწარმეო საქმიანობის ლიცენზიისა და ნებართვის გაცემის საფუძვლების შესახებ“ საქართველოს კანონის 22-ე მუხლის მე-2 პუნქტით.

2. ნებართვის მაძიებლის განცხადება აგრეთვე უნდა შეიცავდეს მითითებას, თუ პესტიციდების რა სახის იმპორტის ან ექსპორტის განხორციელებას მოითხოვს, ასევე პესტიციდის სავაჭრო დასახელებას, პრეპარატულ ფორმას, მოქმედი ნივთიერების დასახელებას და კონცენტრაციას, პესტიციდის რაოდენობას, ხოლო იმპორტისას – შესანახი საწყობის მისამართს. ეტაპობრივად შემოტანისას განცხადებაში უნდა მიეთითოს ყოველი პარტიის პირობითი რაოდენობა, მკაცრად შეზღუდული პესტიციდების იმპორტის შემთხვევაში, აგრეთვე მონაცემები გამოყენების ხერხის, მიზნის, სახის, დროის, ადგილის, რაოდენობის, მოსავლის აღებამდე ლოდინის პერიოდის შესახებ.

3. კონტროლს დაქვემდებარებული მცენარეული წარმოშობის პროდუქციის იმპორტისა და ტრანზიტის ნებართვის მაძიებლის განცხადება აგრეთვე უნდა შეიცავდეს ექსპორტიორი ქვეყნისა და შემოსატანი ტვირთის დასახელებას, რაოდენობას, მოძრაობის მარშრუტს, მისი მიღების ადგილს, ხოლო ეტაპობრივად შემოტანის შემთხვევაში – თითოეული პარტიის რაოდენობასა და შემოტანის ვადას.

4. განცხადებას თან უნდა ერთოდეს:

ა) პესტიციდის სახელმწიფო რეგისტრაციის მოწმობის ასლი;

ბ) ნასყიდობის ხელშეკრულების ასლი (ასეთის არსებობის შემთხვევაში); 

გ) პესტიციდის წარმოშობის სერტიფიკატი;

დ) მკაცრად შეზღუდულ პესტიციდებზე, აგრეთვე:

დ.ა) პესტიციდის ხარისხის სერტიფიკატი;

დ.ბ) სახელმწიფო სანიტარიული ზედამხედველობის ინსპექციის მიერ გაცემული დოკუმენტი ობიექტის სანიტარიულ-ჰიგიენური ნორმების მოთხოვნებთან შესაბამისობაზე;

დ.გ) ქვეყნის სარეგისტრაციო ორგანოს თანხმობა ექსპორტზე ან/და იმპორტზე.  

5. ნებართვის გამცემი ვალდებულია უზრუნველყოს განცხადებაში მითითებული კომერციული საიდუმლოების შემცველი ინფორმაციის დაცვა.


მუხლი 14. ნებართვის გაცემის წესი
1. ნებართვის გამცემი ორგანო ნებართვის გაცემაზე თანხმობის ან მის გაცემაზე უარის თქმის შესახებ გადაწყვეტილებას იღებს ნებართვის მაძიებლის მიერ წარდგენილი განცხადების და დოკუმენტაციის ამ კანონის მე-13 მუხლით დადგენილ მოთხოვნებთან და პირობებთან შესაბამისობის დადგენის შემდეგ.

2. ნებართვის გაცემის შესახებ ადმინისტრაციული აქტი მოთავსდება ნებართვის გამცემი ორგანოს ადმინისტრაციულ შენობაში, თვალსაჩინო ადგილზე.


მუხლი 15. ნებართვის ამოქმედება და მოქმედების ვადა
1. გამოსაყენებლად დაშვებულ პესტიციდებზე ნებართვა გაიცემა ერთჯერადად ან ერთი კალენდარული წლით, მკაცრად შეზღუდულ პესტიციდებზე მხოლოდ ერთჯერადად, ფიტოსანიტარიულ კონტროლს დაქვემდებარებულ მცენარეულ პროდუქციაზე – ერთჯერადად ან 6 თვით.

2. ნებართვის მაძიებლის განცხადების საფუძველზე მას შეიძლება მიეცეს უფლება პესტიციდის, კონტროლს დაქვემდებარებული მცენარეული წარმოშობის პროდუქციის სათანადო რაოდენობის პარტიების ეტაპობრივად შემოტანაზე.

თავი VI

გარდამავალი და დასკვნითი დებულებანი

მუხლი 16. გარდამავალი დებულება
ამ კანონის ამოქმედებიდან 6 თვის შემდეგ, ამ კანონით განსაზღვრული ლიცენზიისა და ნებართვის გარეშე განხორციელებული სამეწარმეო საქმიანობა ითვლება უკანონოდ. 


მუხლი 17. კანონის ამოქმედება
ეს კანონი ამოქმედდეს „სამეწარმეო საქმიანობის ლიცენზიისა და ნებართვის გაცემის საფუძვლების შესახებ“ საქართველოს კანონის ამოქმედების დღიდან.

საქართველოს პრეზიდენტი ე. შევარდნაძე
თბილისი,

2003 წლის 7 მაისი.

№2198–IIს

შეტანილი ცვლილებები:
1. ძალადაკარგულია - საქართველოს 2005 წლის 28 დეკემბრის კანონი №2572 – სსმ I, №59, 31.12.2005 

